
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	
ДОРЖСҮРЭНГИЙН НОЙР ХУЛЖСАН НЬ

	(Шог өгүүллэг)

	 

	«Үгүй ганц тэнэгтэв ээ, ийм юм болох гэж байх уу даа» хэмээн бодох бүр Доржсүрэн өөрөө өөртөө уурлаж, орон дотроо хий хөлбөрсөөр байлаа. Юун нойр, юун зүүд! Нүд хамхилаа ч тэр дороо хар дарж, хамаг биеийн хүйтэн хөлс дааварлаж сэрэх ажээ.

	Орой нь Доржсүрэн ажлаасаа ирээд, 

	— За, Хандаа хоёулаа өнөөдөр Паламынд очно байгаа. Нэгдэж ирэхэд хагас сайн өдөр ч байна. Хоёрдож ирэхэд, ойрдоо та хоёр үзэгдэхгүй их зантай болчхож гээд л үг хаяад байна билээ цаадах чинь гэхэд Ханд, 

	— Тэгвэл ч тэгье. Уг нь субботник хийчихсэн улс амармаар л байна гэжээ.

	Паламынд очиж хууч хөөрч бэлэн хоол «буудахаас» гадна нормтой юм шиг оногддог ганц шил юм ч лав даа гэж бодохоос Доржсүрэн эхнэрээ яаруулсаар үс гэзгийг нь ч олигтой янзлуулсангүй дагуулан гарчээ.

	Нээрээ ч бүх юм санасанчлан бүтэв. Палам, Доржсүрэн хоёр шилтэйгээсээ балгаж, шилбэтэйгээсээ баагиулж, хөрчихсөн баншнаас ганц хоёр сэрээдэж байх үед, хоёр эхнэр нь аль хэдийн нөгөө өрөөнд орж, Цэндсүрэнгийн хийсэн дан дээл, Цэвэлсүрэнгийн авсан даавуу шаавуу, Оюунсүрэнгийн сам шүүр, Отгонсүрэнгийн малгай толгойн тухай уламжлалт яриагаа дэлгэжээ.

	Палам Доржсүрэн рүү тонгойж, 

	— Чи дуулсан биз дээ, өвгөн чинь сая донгодуулчихсан шүү дээ гэж шивнэн хэлэв.

	— Үгүй шүү, юу болоо вэ?

	— Эртээд манай шеф сургуулийн захирал утасдлаа. Манайхан хаягдал цуглуулах гэсэн юм, танай контор барьж ашиглалтад оруулах гэж байгаа хоёр барилгын хавилдуу субботник хийвэл яана гэж байна. Шеф юм хойно доо, тэг л гэж орхихгүй юу. Энэ муу тэнэг толгой, 

	— Тэгээд?

	— Тэгээд яах вэ дээ, тэд субботникоо хийсэн л юм байх. Хэд хоноод нөгөө захирал нь дахиад л утасддаг байгаа.

	— Манай сурагчдын байгуулсан үзэсгэлэн үзэхгүй юу гэж байна. Шеф хойно яах вэ, яваад л очлоо. Үгүй, тэгсэн чинь зөндөө хүн ирчихжээ!

	Манай барилгын талын дарга нар ч байна, намын хорооныхон ч байна, сонин сурвалжлагчид ч байна, нөгөө гялсхийдэг аппаратаа зүүчихсэн зурагчид ч байна...

	Хүүхдийн зураг, нэхмэлийн л үзэсгэлэн биз, юун ч сүртэй их улс цуглаа вэ дээ гэж би бодож л байлаа.

	Тэгсэн чинь үзэсгэлэн нээх болов. Нэг өрөөнд орсон чинь гөлмөн төмөр дөрвөлжин хураасан харагдана. Модон хайрцгуудад төрөл төрлийн хадаас байлаа. Ер нь нэг өрөө дүүрэн л юм үзэгдэв. «За энэ чинь юу билээ» гэж бодож амжаагүй байтал тайлбарлагч хүүхэд цор цор гээд л ярьж гарлаа шүү.

	— За юу гэж ярьдаг билээ?

	— Яах вэ, тэр их төмөр, хадаас, тоноглол чинь манайхны ажилчдын хаяж зэврүүлсэн материал, байшингаа барьж гүйцээд орхиод явчихсан хамаг юм нь байхгүй юу....

	— Үгүй ер!

	— Тэр байтугай, манай нарийн бичгийн даргын гээчихсэн хэлхээтэй түлхүүрийг хүртэл олоод тэр үзэсгэлэндээ тавьчихсан байсныг яана! Би тэр үзэсгэлэн дээр нь ямаршуу нүүр царайтай, ямаршуу амьтан байсныг яриад яах вэ. Бас тэгээд багш нь ингэж байхгүй юу: «Манай хүүхэд ч яах вэ, төмөр цуглуулсан болоод энд дандаа төмөр хэрэглэл байгаа юм, түүнээс биш бусад материалыг цуглуулсан бол энэ үзэсгэлэн ч энэ өрөөнд байтугай манай сургуульд багтахгүй юм болох байсан гэж байхгүй юу...

	Нэг үгээр хөөрөхөд донготой л саллаа даа...

	Паламыг ингэж ярихтай зэрэг Доржсүрэн маргаашийн ням гаригт өөрийнхөө аж ахуйн хашаанд хаягдал цуглуулах зөвшөөрөл сургуулийн хүүхдэд өгснөө санаад ум хумгүй тэднийхээс явав.

	Шилтэй юмаа ч барсангүй. Шилбэтэй тамхиа ч гүйцээсэнгүй, хоёр эхнэрийг ч олигтой яриулсангүй... Тэгээд л «хэд хоногийн дараа ямар үзэсгэлэнд уригдах бол» гэж бодохоос нойр нь хүрэхгүй хөлбөрөн хэвтэж байгаа нь энэ дээ.

